
 გეოგრაფიის დეპარტამენტი, ზუსტ და საბუნებისმეტყველო მეცნიერებათა ფაკულტეტი, 

ივანე ჯავახიშვილის სახელობის თბილისის სახელმწიფო უნივერსიტეტი,   

0179 თბილისი, ი.ჭავჭავაძის გამზ.  

 

 მიწისქვეშა სიღრუეების მორფოლოგიური ანალიზი, მათი ჰიდროგეოლოგიის 

შესწავლა და ზედაპირულ კარსტულ ფორმებთან კავშირების კვლევა საშუალებას 

იძლევა დავასკვნათ: კარსტული ფორმების გენეზისი მჭიდრო კავშირშია 

ტექტონიკურ ნაპრალიანობასთან და ერთდროულად მიმდინარეობს კარსტული 

მასივის ზედაპირსა და სიღრმეში. განვითარების თანამედროვე ეტაპზე 

მღვიმეთგაჩენა ერთდროულად მიმდინარეობს, როგორც სიღრმული ცირკულაციის 

და სრული გაჯერების (ფრეატული რეჟიმი), ისე დონეების სეზონური რყევისა და 

აერაციის ზონებში (ვადოზური რეჟიმი). მაშასადამე, რელიეფის კარსტული ფორმები 

ვითარდება კოროზიული, ეროზიული და გრავიტაციული ზემოქმედებით 

სხვადასხვა ჰიდროდინამიკურ ზონებში. ამასთან, თუ რომელია წამყვანი - კოროზია 

თუ ეროზია, პასუხის გაცემა არ ხერხდება.  

 ვადოზური ეპოქიდან მდ. ყვირილის აუზში კარგადაა გამოხატული 

ვოკლუზური, ნაპრალოვან-ტალანური და პერიოდულად ნაკადოვან ტალანური 

სტადიები. ვოკლუზური სტადია, რომლითაც იწყება მღვიმის განვითარების 

ვადოზური ეპოქა, არსებითი გარდატეხის დროა მღვიმის ჩამოყალიბებაში. იგი 

იწყება მღვიმის გახსნით, ე.ი. მის ქვემო ბოლოში თავისუფალი გასასვლელის 

გახსნით, რომელსაც გაჰყავს მღვიმური ნაკადი დედამიწის ზედაპირზე, ნორმალური 

ატმოსფერული წნევის პირობებში. მღვიმური ნაკადის დინება მკვეთრად იზრდება, 

რაც იწვევს ეროზიის გაძლიერებას, ნგრევას და მღვიმის გასწვრივი პროფილის 

სწრაფვას წონასწორობის მრუდისაკენ. აღნიშნულ სტადიაზე კარსტული 

სიცარიელეების ცალკეული უბნები ხაასიათდება წყლების გაძნელებული 

განტვირთვის მოვლენებით, განსაკუთრებით უხვი ატმოსფერული ნალექის მოსვლის 

დროს, როცა კარსტულ სიცარიელეებში წყლის დონე მნიშვნელოვნად მაღლა იწევს.   

